
        
            
                
            
        

    
	УБАШИ ХУНТАЙЖИЙН ТУУЖ

	 

	“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг. (Дунд сургуулийн Х ангид үзнэ) Нэгдүгээр дэвтэр” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УБАШИ ХУНТАЙЖИЙН ТУУЖ

	 

	Монголын Убаши Хун тайж, уулын хар барс болсон Урианхайн сайн Мажиг хоёулаа Хангайн Хар булгаас харь Дөрвөн Ойрадыг дайлъя1 гэж найман түмэн цэрэг мордож ирэхдээ Налах үхрийн даваа давж, Нал-Хар Бөрөгт, Найман түмэн цэрэг хүрч ирж, Дөрвөн Ойрдын нутагт дөрвөн анги туршуул тавьж олж ялаад, Монголын Убаши Хун тайж сайн муу, дунд гурвуул чуулган чуулаад Урианхайн сайн Мажиг эхлэн олон сайдуудад Убаши Хун тайж зарлиг болов,

	— За, залуус2 сонсогтун. Дөрвөн Ойрдын зан нь нутагтаа ирсэн дайсанд холч морь хоточ нохой мэт тарамдаж3 үл олддог биш үү. Дөрвөн Ойрдод хэлүүлээд харивал ямар вэ? Та залуус минь, санасан санаа энэ байна. Үүнийг зөвшөөрвөл харья буруушаавал явъя гэж хэлэв.

	Убаши Хун тайжийн энэ зарлигийн хариуг уулын хар барс болсон Урианхайн сайн Мажиг урагшлан суугаад, Убаши Хун тайжид мэдүүлжээ. Ноёдын зарлиг зөв боловч, монголын Убаши урианхайн Мажиг хоёул Хангайн Хар булгаас харь Дөрвөн Ойрдыг үзье гэж цэрэг мордож ирэв гэхийг харь халуун, ойр хол цөм сонссон билээ. Одоо малын барааг үзээд, айж зулж харивал үрийн үрд муу нэр сонсогдох биз ээ ноёд гэв. Монголын сайн, муу, дунд гурвуулаа үүнийг зөвшөөгөөд Убаши Хун тайж зарлиг болов. Дөрвөн Ойрдын нутаг өмнө ч байна, хойно ч байна, хаа гэж явна та? гэв.

	Урианхайн сайн Мажиг,

	— Ноёдын зарлиг зөв. Дөрвөн Ойрдын нутаг их боловч нэг тивд хамт байдаг. «Найман хоногоор болзъё, нарийнаар хайлгая, нааш цааш явах газрыг нь би заая» гэв. «Найман түмэн хүнээс даяар мэддэг хоёр зуун залууг гаргая, бум зургаан түмэн агтаас дөрвөн зуун морь гаргая, миний заасан газраар явж хайтугай. Оловч эс оловч найман хоногт иртүгэй» гэв. Цугаараа үүнийг зөвшөөгөөд, хоёр зуун туршуулыг уулын хар барс болсон Урианхайн сайн Мажиг дагуулж гараад цэргийн захад, Хар уулын оргил дээр гарч, хоёр зуун туршуулдаа Дөрвөн Ойрдын нутгийн зүгийг зааж өгөв. Энэ зүгт явагтун. Өмнө чинь Эрчис гэдэг мөрөн харгана4. Эрчисийг уруудагтун. Дээд бие нь хар мод, доод бие нь шар хулс, тэр хоёрын завсарт Маань гэдэг гаталга бий. Түүгээр гатлагтун. Тэр талаар нь өөд, уруу хайгтун. Түүнд юм эс олдмогц түүнээс өөдөлс гээд эгцдээ гарагтун. Маргааш асгандаа5 ус ууж амрагтун. Эмээлийн адаг- Шар хулс гэдэг намаг булагтай Хар уул болно. Түүгээр явж хайгтун. Түүнд юм эс олмогц тэр ууланд шадархан ирж тасардаг Бажи, Гинжил хоёр голын эхэн ирдэг, түүгээр хайгтун. Энэ гурвуулд юм эс олдвол харьж ирэгтүн чадвал та хэл6 барьж ирэгтүн, ядвал та үзэж ирэгтүн. Олдовч, эс олдовч найман хоногт чангад явж нааш ирж зангаа7 өгөгтүн. За, залуус та ч үйлээ бүтээж мэндсэн ирэгтүн. Би ч цэрэгтээ харья гээд харив.

	Тэгээд сайн Мажигийн захисан ёсоор Монголын туршуул Эрчисийн Маань гатлагаар гатлаад тэр талаар нь өөд уруу хайж юм эс олов. Эмээлийн адаг—Шар хулсаар хайвч нутаг эс олдов. Бажи Гинжилийн эхээр хайж явтал хив бүстэй, хилэн оймстой долоон настай гунан халтар морьтой хөвүүн харгалдав. Тэр хөвүүнийг өрүүн8 хөөгөөд, асган гүйцэж барив. Хоёр зуун туршуул дундаа авч суулгаад занг нь сурав9. 

	— Хэний хөвүүн бэ чи? юу хийж явав чи, хэл хөвүүн гэв.

	— Би Байбагус ханы албат билээ. Есөн цагаан тэмээ хайж явлаа би гэв.

	— Дөрвөн Ойрд цэрэгтэй юү? Цэрэггүй юү? Нутаг нь хаа байна гэв. Хөвүүн хэлэв:

	— Таныг сурч ир гэсэн биш, барьж ир гэсэн биш үү. Үгийг ахмадад нь хэлдэг, дээлийг захаар нь өмсдөг биш үү. Амьд хүргэгтүн намайг амаараа хүрч мэдүүлье гэв.

	Хөвүүний үг энэ. Засаж дуу гаргаж ядаад, зандарч үг сурч ядаад, айлгаж ч ядаад, аргадаж ч ядаад зөвшилдөв. Маныг сурч ир гэсэн биш, барьж ир гэсэн билээ. Үүнийг амьд хүргэе гээд аваад харив.

	Дөрвөн Ойрдын занги мэдүүл гэж хоёр хүн ураалан10 илгээв. Дөрвөн Ойрдын захаас долоон настай хөвүүнийг барив бид. Занги (мэдээ) нь энэ гэв. Монголын Убаши эхлэн олон сайн, муу, дунд гурвуулд үүнийг хэлж байтал долоон настай хөвүүнийг авч ирэв.

	Хөвүүнийг хатуу үгтэй хөвүүн гэхийг сонсоод, найман хөлтэй зандан ширээн дээр илд сугалаад тавив. Убаши Хун тайж найман тэрэмтэй11 хар цоохор барсын арьсаар бүрсэн хош12 өргөөнд долоон настай хөвүүнийг авч ирэв. Найман хөлтэй зандан ширээн дор сөгдүүлж суулгаад хоёр гарыг нь ард нь хүлж, баруун өвдгийг нь уулын хар барс болсон Урианхай сайн Мажиг дарж, зүүн өвдгийг нь Баахан цэцэн дарж суув. Убаши Хун тайж, хөвүүний үгийг сурахдаа. 

	— За исал хөвүүн үгээ хэл гэв. Дөрвөн Ойрд цэрэгтэй юу? Цэрэггүй юу? Тэд юу хийж байна хэл гэв.

	Тэгмэгц хөвүүн Убаши Хун тайжид мэдүүлжээ: 

	— Ноёд айлгалгүй сурагтун, алдалгүй мэдүүлье. Хохимнолгүй13 асуугтун. Хоцролгүй мэдүүлье. Дөрвөн Ойрд зарааны үс, хөрөөний шүд болж бат дөрвөлжин болж байнга цуг байдаг. Мэдсэнээ мэдүүлье. Үл мэдсэнийг мэдүүлж болохгүй гэв.

	Убаши Хун тайж хөвүүний тэр үгэнд боогдоод 

	— Ойрдын наад захад хэн байна. Цэрэг, нутаг алиныг нь ч хэл гэв.

	Хөвүүн мэдүүлнэ,

	— Ойрдын наад захад тож мөнгөн дуулгатай, товруут улаан хуягтай, таж торгон улбатай14 толботой цоохор морьтой, Мангадын хөвүүн сайн Сэрдэнги хоёр мянган залуугаа дагуулж, хоёр мянган жадаа хатгаж, хоёр мянган морио сойж, дайрах гөрөөс хаа байна? дайлалдах дайсан хаа байна гэж шүдээ хавирч, шүлсээ залгиж сууна. Ноёд түүнд дур чинь ямар байна?

	— Исал тэр чинь гайгүй. Түүний цаана хэн байдаг вэ? хэл гэв. 

	— Эрчис голын эхэнд буугаад Эрчин Харчин хоёр нутгаа цуглуулж, хар эрдэгчийн15 цагаан элэг мэт хамгаас тодорч, хойд Исальбайн Сайн хиа дөрвөн мянган залуугаа дагуулж, дөрвөн мянган жадаа хатгаж, дөрвөн мянган морио сойж байна. Үхэлдэх дайсан билүү, үгцэх залуу бил үү16, гэж шүдээ хавирч, шүлсээ залгиж сууна. Ноёд түүнд дур чинь ямар байна гэв.

	— Исал тэр чинь гайгүй, түүний цаана хэн байдаг вэ, хэл гэв.

	— Сүрэг хонинд довтолсон сүрхий чонын дүртэй, өнжин юм идээгүй өлөн бүргэдийн нүдтэй, зүүн гар Хотгойдын ноён Хар хул зургаан мянган хүнтэй (тэр хэвээр) байдаг. Ноёд түүнд дур чинь ямар байна?

	— Исал тэр чинь гайгүй. Түүнээс цаана хэн байдаг вэ, хэл гэв.

	— Нарийн голын эхэнд, нарийхан шарга морьтой, найман мянган цэрэгтэй урт голын бэлчирт ойрадын сайн Тэмнэ баатар тэр хэвээр байдаг. Ноёд түүнд дур чинь ямар вэ? гэв.

	— Исал тэр чинь гайгүй. Түүний цаана хэн байдаг вэ, хэл гэв.

	— Алах булахдаа дуртай, арван барсын дуутай, айхавтар таван барсын ах Хошууд Байбагус хан, түм зургаан мянган залуугаа дагуулж, арван таван тэрэмтэй алаг байван ордондоо дөрвөн Ойрдын төр шашин хоёрыг хүүнэж, дөрвөн зүгт надтай адилцах, нэгэн чинээ хүнгүй биз гэж амаа ангайж, алгаа сарвайж сууна гэдэг. — Бие минь, муу хүний17 хөвүүн би, нас минь долоон настай. Дөрвөн Ойрдыг эргэсэнгүй би, Ойрдын хөвүүд дөрвөн зүгт бий. Миний занги энэ гэв.

	Тэгээд Убаши Хун тайж, тэр хөвүүнийг авч гарч туг тай гэв. Хоёр хүн авч гартал: 

	— Ноёдод үг мэдүүлье гэв. Дахиж суулгаад: 

	— Исал хөвүүн үгээ хэл гэв.

	Хөвүүн хэлнэ:

	— Монголын сайн Лайхар хан Дөрвөн Ойрдын сайд ноёд хоёр, Эмээлийн алаг-Шар хулсанд байр хийгээд эвлэж эелдээд харихдаа хүүрнэлдэв гэж эс билүү? «Хэл» барьсан хүнийг хэлүүлэн байж алдаг болж гэмээ нь, хэл тасарч хоцоръё гэж андгайлалдсан биш үү. Хэлсэн сайн үгээ мартаж, хийсэн сайн андгайгаа зөрчиж намайг юунд үхүүлнэ та, нас минь долоон настай, муу хүний хөвүүн билээ би, амийг минь хайрлагтун ноёд оо гэв.

	Убаши Хун тайж хариу зарлиг эс болж, басам хөвүүнийг хоёр хүн авч гартал: 

	— Ойрдын занги мэдүүлнэ би гэв.

	— Хэл хөвүүн гэв. 

	— Алах булахад дуртай арван барсын дуутай айхавтар таван барсын ах Хошууд Байбагус хан хэлнэ гэдэг билээ. Убаши Хун тайжийн харцага ясыг нь дэрлүүлж, хар цусыг нь асгаруулж хар тугийг нь хамгийн өмнө хугачиж орхиод, хайрладаг Дар хатантай нь нийлж, цусан улаан хацрыг нь үнсэж, цуутай цагаан биеийг нь тэвэрч, артай цагаан арвинд18 нь арван хар савраа хүргэж, будмал улаан хацарт нь буянт сайхан сахлаа хүргэж, буян хишиг хоёрыг нь эзлэв гэж эрт Бэмбэдээс авсан гинт болд илдээрээ хатааж хийсэн хар болд дуулгаа гал гартал цавчив гэдэг тэр үгийг та санахгүй байна уу? гэв.

	Тэгээд хөвүүнийг авч гараад туг тайх болов. Монголын дотроос туг ерөөх хүн эс гарч тугийн эзэн би болов. Би ерөөвөл ямар гэж хөвүүн хэлэв. Хөвүүн сайтар ерөө. Би ч ерөөе. Та ч сонсогтун.

	Хайрхан дайчин тэнгэр идэж уугтун. Убаши Хун тайжийн хар цусыг нь асгаруулав. Харцага ясыг нь дэрлүүлэв. Хар тугийг нь хамгийн замд хугачиж хаяв. Хайрладаг Дар хатныг нь хамгийн эзэн Байбагус авав. Урт хар туг нь Ойрдын хөлд хугаран хоцров. Унадаг орог шаргал морь нь улаан торгон цулбуураа унжуулаад явсныг Ойрдын нэг хөвүүн жолооноос жадаараа өлгөж аваад унаж явах болтугай. Бажи голд балбартал цохиулаад хөдөө талд хөмөртөл чичүүлэгтүн. Эмээлийн олон долоодойд элэг бөөрөө автагтун. Хадтай голын эхэнд хайр яйр цохиулагтун. Булагт хөндийн адагт бут няц чичүүлэгтүн. Буян хишиг хоёрыг чинь Ойрдын хөвүүд авах болтугай. Өндөр ууланд хүрээд өнхөрч унах болтугай гээд хөвүүний амь тасрав.

	Тэгээд, Монголын цэрэг нийтээр тумагч19 тэр хөвүүний үг үнэн худал ямар боловч муу ерөөл болов гэж, энэ юу болов гэж их зовов. Тэгэвч, Монголын сайн Убаши Хун тайж дайнаас зулж харив гэх нэр сонсохын оронд, сайдах муудах ямар боловч яван байж хэрээ мэдье гээд явав. 

	Эрчис голыг гатлаад Эмээлийн адаг-Шар хулсаар яваад, Бажи Гинжилийн эхэнд очиж, тэнд найман түмэн цэрэг бууж байгаад, арван гуравтайгаас нааш гучин долоон нас хүртлээ дайны хөлд эндүүрч үзээгүй Баахан Боловсонг начин халтар морьтой нь Дөрвөн Ойрдод хоёр хоногоор болзоод, туршуул тавив.

	Убаши Хун тайж хотон цагаан тэмээгээ үхүүлээд залуусаа ирүүлээд магтаалын үг хэлж өгөв. 

	— За усанд ордог сэрхийн эвэр болсон уулгалан дайрдаг улаан морины минь чих болсон залуус минь сонсогтун. Хар мөртэй хөвүүний хараал тэр биш үү, харь Дөрвөн Ойрдын занги тэр биш үү, хар хөлсөө бүү хайрлагтун.

	Залуус ноёндоо мэдүүлэв, 

	— Хэзээ ч асгах цус нэг, хээр хэвтэх яс нэг, ноёдын үйлээс урвахгүй бид гэж хүрчигнэсээр гарч одов.

	Тэгээд Баахан Боловсон ирээд, Дөрвөн Ойрдын зангийг Убаши Хун тайжид мэдүүлжээ. Дөрвөн Ойрд зарааны үс болж, хөрөөний шүд болж дөрвөлжлөн хамт байна. Маныг айсуй гээд саглаж20 байхыг ч мэдсэнгүй би ерөөс сагтай (сэргийлэлтэй) байдгийг ч мэдсэнгүй. Ойрдын занги энэ гэв. Убаши Хун тайж зарлиг болов. Дөрвөн түмээр уулгач хийгээд, дөрвөн түмээр эх хийгээд, Ойрд руу явбал ямар вэ за гэнэ чи гэв. 

	Баахан Боловсон мэдүүлэв: 

	— Дөрвөн Ойрдтой байлдаад өглөө зулбал21 хөл гарах бид, үдэш зулбал толгой тасрах бид гэсэнд Убаши Хун тайж цухалдаад үнэн худал боловч чи хайран залуусын минь зүрхийг шантруулах үг хэлэв гэж урьдах хөвүүний ёсоор болго гэв. 

	Баахан Боловсон начин халтар мориороо арайхан зулж гарав.

	Тэгээд Убаши Хун тайж, Урианхайн сайн Мажиг хоёр хойд нэрийн тул явахыг зөвшөөд уулгыг өглөө тавья гэж байгаад Убаши Хун тайж уулгын хүмүүсийг урьдаар тавьж явуулав. Урианхайн сайн Мажиг, түүнд нь зэвүүцэж Убаши Хун тайжид очиж мэдүүлэв. 

	— Гэрээс гарч явснаас нааш та олон буруу хэргийг хийв. Одоо энэ бурууг чинь даах биш би. Хэл барьсан хөвүүний хэлэх үгийг сонсоод үхүүлсэн нэг муу ёр чинь тэр. Найман хөлтэй зандан ширээнийхээ хөлийг хугачиж хаясан хоёр муу ёр чинь тэр. Хотон цагаан тэмээгээ түлшний тайлгад идүүлсэн гурван муу ёр чинь дэр. Одоо надаас дайсны мал харамлаад уулгын хүмүүсийг урьдаар явуулсан дөрвөн муу ёр чинь тэр. Хөтөч явсан сайн нөхдөөсөө олз харамласан учир чинь, хар нохойн цус харамласнаас ялгалгүй байна. Харина би гээд түм таван мянган уулгачаа аваад харив.

	Убаши Хун тайж дөрвөн Ойрдыг зорин явав. Урианхайн сайн Мажиг, хүн бүр дөрвөн морьтой хоёр мянган хүнийг тавьж, Баахан Боловсонд захиж бөөрөөр хүрч довтлоод хэлтгийгээр харьж ир, хэл барьж дөрвөн Ойрдод занги оруул. Нутаг минь Хангайн Хар булагт байна. Харь Дөрвөн Ойрд таныг үзье гэж ирлээ бид. Одоо дөрвөн түмэн хүнээ аваад харив би. Наанаас чинь Убаши Хун тайж цувсан сүрэг мэт одов. Яахаа өөрөө мэдтүгэй гэж хэл оруул гээд илгээв.

	Сайн Мажигийн захисан ёсоор Баахан Боловсон урьдчилан хүрээд урт хөлтийг22 олзолж аваад ардаа хэл оруулжээ.

	Убаши Хун тайжийн уулгач, үхэр, хонь олзлоод зогсжээ. Тэгээд Дөрвөн Ойрдын цэрэг цугларч ирээд Убаши Хун тайжийг гэдрэг гаргалгүй, урагш явуулалгүй мөн дор нь буулгаад, гурван хоног дайлав. Монголын цэрэг нийтээр муудаж ирэхлээр нь Убаши Хун тайж хар тугаа чирээд хайрладаг залуусаа аваад гарч явтал, Ойрдын сайн23 Сэрдэнги олон цэргээс онцлон ороод Убаши Хун тайжид жад өргөхдөө мэдүүлсэн үг нь: 

	— За ноёд оо. Заарт хувцаснаас чинь өмсөж явлаа би. Давст шүүнээс чинь хүртэж явлаа би. Тэгэвч одоо харь Дөрвөн Ойрдын нэрийн төлөө бор бөөрөнд чинь болд жад өргөе. Хажуу сүвээнд чинь хатан илд өргөе. Ноёд оо. Толгой минь тэр гээд чичив.

	Тэгээд Убаши Хун тайж тэр шархандаа өөд болохын урьд: 

	— Орог шаргалыг минь тавигтун. Нутагт занги оруултугай. Залуус та нар ч харихгүй буй за. Хайран нэрээ санаж, халшралгүй байлдаж, харьж няцалгүй нэг нэгээ дэрлэн орогтун гээд орог шаргалын буруу биеэр хийсэн одов. Убаши Хун тайжийн хайрладаг залуус ноёныхоо ясан дээр мориныхоо мордох талын дөрөөний сурыг огтолж (мориноос хэрэв буувал мордож чадахгүй болоод) Дөрвөн Ойрдын цэргүүдтэй мөн тэнд цавчилдан байж үхсэн билээ. 

	Дөрвөн Ойрд Монголыг дарсан тууж энэ. Ойрдын сахиулсан, долоон настай хөвүүнд хувилж, Монголд цэлэг орхисон нь тэр болно.

	Энэ дайн гал гахай жил (1587 онд) болов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 


“Гэгээрлийн яамны хэвлэл” Улаанбаатар хотноо 1961 онд эрхлэн хэвлүүлсэн “Унших бичиг (Дунд сургуулийн Х ангид үзнэ) Нэгдүгээр дэвтэр” номын Хэвлэн нийтлэлийн мэдээлэл : 

	 

	Гэгээрлийн яамны хэвлэл

	 

	УНШИХ БИЧИГ

	 

	Дунд сургуулийн x ангид үзнэ

	 

	Нэгдүгээр дэвтэр

	 

	I хэвлэл

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО
УЛААНБААТАР
1961

	 

	Гэгээрлийн Яамны дэргэдэх сурган хүмүүжүүлэх зөвлөлийн монгол хэл бичиг-утга зохиолын салбар хэлэлцэн батлав.

	 

	Түүвэрлэн эмхэтгэсэн Д. Цагаан

	Хянан боловсруулсан Ч. Лувсандэндэв

	Техник редактор Б. Дашлэгцэг

	Хянагч Б. Уламбаяр

	 

	Өрөлтөд 1961 оны 7-р сард шилжүүлж 

	Хэвлэлтэд 1962 оны 2-р сард 

	8000 ширхэг хэвлэв.

	Цаасны хэмжээ 60X92 1/16

	Б-07239 

	Үнэ 5 тө. 10 мө. 

	Зах. №202

	 

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 2.

	 

	
Заметки

		[←1]
	 Дайлах — байлдан эзлэх.




	[←2]
	 залуус — цэрэг




	[←3]
	 Тарамдах — нарийн шүүж эрэх




	[←4]
	 Харгана — дайралдах, учрах г. м.




	[←5]
	 Асган — орой үдэш




	[←6]
	 Хэл барих — хүн барьж ирэх




	[←7]
	 Зангаа — мэдээ




	[←8]
	 Өрүүн — өглөө




	[←9]
	 сурав — асууж, сурах




	[←10]
	 Ураалан — урьдаар




	[←11]
	 Тэрэм — хана




	[←12]
	 Хош — илүү




	[←13]
	 Хохимнолгүй — яаралгүй.




	[←14]
	 Улбатай — хүрэмтэй




	[←15]
	 Эрдэгч — нум




	[←16]
	 Үхэлдэх дайсан билүү, үгцэх залуу бил үү — амь солих дайсан байна уу, ам зөрөх хүн байна уу?




	[←17]
	 Муу хүн — Харц ядуу ард




	[←18]
	 Арвин — харвин




	[←19]
	 Тумагч — өлгөгдөгч




	[←20]
	 Саглаж — сэргийлж




	[←21]
	 Зулах — дутаах




	[←22]
	 Урт хөлт — тэмээ




	[←23]
	 Сайн хүн — ноёдыг тодотгосон үг

